
Annotatsiya. Texnologiyalar shiddat bilan rivojlanib, global raqobat kuchayib borayotgan bir sharoitda insoniyat hayotining barcha sohalarida raqamli jarayonlarning ahamiyati oshib bormoqda. Davlatning boshqaruv tizimidan boshlab ijtimoiy-iqtisodiy hayotning barcha jabhalarida raqamlashgan texnologiyalardan foydalanish soha taraqqiyoti va kelajagini belgilab beradigan asosiy omilga aylandi desak xato fikr yuritmagan bo‘lamiz. Maqolada raqamli iqtisodiyot shakllanishining asosiy tendensiyalari va tarixiy bosqichlari, uning rivojlanishiga turtki bergan jarayonlar hamda zamonaviy iqtisodiy tizimning umumiy xususiyatlarini ilmiy asoslashga urg‘u beriladi. Qolaversa, so‘nggi davrda raqamli texnologiyalarning progressiv rivojlanishi va jahon iqtisodiyotiga integratsiyalashuvi fonida raqamli iqtisodiyot rivojlanishining asosiy tendensiyalari tahlil qilinadi va tegishli xulosalar chiqariladi. Tadqiqotda jahon bozorining holati, talab va taklifning mutanosibligi, zamonaviy iqtisodiy bilimlar va raqamli texnologiyalarning savdodagi hissasi xususida fikr yuritiladi. Sun’iy intellekt, BIG DATA, bulutli texnologiyalar, blokcheyn, kriptovalyutalar, mobil texnologiyalar, elektron tijorat va raqamli moliyaviy xizmatlar kabi yo‘nalishlarning iqtisodiy samaradorlikka ta’siri ko‘rib chiqilib, O‘zbekiston misolida raqamli iqtisodiyotning rivojlanish holati, mavjud muammolar va istiqbollar asosiy yo‘nalishlari borasida takliflar tayyorlanadi.
Kalit soэzlar: tendensiya, sun’iy intellekt, BIG DATA, bulutli texnologiyalar, blokcheyn, kriptovalyutalar, mobil texnologiyalar, elektron tijorat. 

 Аннотация. По мере стремительного развития технологий и усиления глобальной конкуренции возрастает значение цифровых процессов во всех сферах жизни человека. Не будет ошибкой сказать, что использование цифровых технологий во всех аспектах социально-экономической жизни, начиная с системы государственного управления, стало ключевым фактором, определяющим развитие и будущее отрасли. В статье особое внимание уделено научному обоснованию основных тенденций и исторических этапов становления цифровой экономики, процессов, обусловивших ее развитие, а также общей характеристики современной экономической системы. Кроме того, на фоне прогрессивного развития цифровых технологий и их интеграции в мировую экономику в последнее время анализируются основные тенденции развития цифровой экономики и делаются соответствующие выводы. В исследовании рассматривается состояние мирового рынка, баланс спроса и предложения, а также вклад современных экономических знаний и цифровых технологий в торговлю. Будет рассмотрено влияние таких трендов, как искусственный интеллект, BIG DATA, облачные технологии, блокчейн, криптовалюты, мобильные технологии, электронная коммерция и цифровые финансовые услуги, на экономическую эффективность, а также будут выдвинуты предложения по состоянию развития цифровой экономики, текущим проблемам и основным направлениям перспектив на примере Узбекистана.20-31

MAIN TRENDS IN THE DEVELOPMENT OF THE DIGITAL ECONOMY

Abstract. With the rapid development of technologies and the intensification of global competition, the importance of digital processes in all spheres of human life is increasing. It will not be a mistake to say that the use of digital technologies in all aspects of socio-economic life, starting with the public administration system, has become a key factor determining the development and future of the industry. The article pays special attention to the scientific substantiation of the main trends and historical stages of the formation of the digital economy, the processes that determined its development, as well as the general characteristics of the modern economic system. In addition, against the background of the progressive development of digital technologies and their integration into the global economy, the main trends in the development of the digital economy are recently analyzed and appropriate conclusions are made. The study considers the state of the world market, the balance of supply and demand, as well as the contribution of modern economic knowledge and digital technologies to trade. The impact of such trends as artificial intelligence, big data, cloud technologies, blockchain, cryptocurrencies, mobile technologies, e-commerce and digital financial services on economic efficiency will be considered, and proposals will be put forward on the state of development of the digital economy, current problems and main areas of prospects using the example of Uzbekistan. 
Keywords: trend, artificial intelligence, big data, cloud technologies, blockchain, cryptocurrencies, mobile technologies, e-commerce.

Kirish.
BMTning Savdo va Taraqqiyot Konferensiyasi (UNCTAD), Iqtisodiy hamkorlik va taraqqiyot tashkiloti (OECD), Jahon Banki (WB) va Jahon iqtisodiy forumining (WEF) kabi tashkilotlarning xalqaro dasturlarida, shuningdek, rivojlangan mamlakatlarning qator ilmiy tekshirish va tadqiqotlar markazlarida raqamli iqtisodiyot rivojlanishining asosiy tendensiyalarini tadqiq qilishga daxldor qator izlanishlar olib borilmoqda. Izlanishlar natijasida zamonaviy iqtisodiy model va yondashuvlar shakllanib, platforma iqtisodiyoti (Platform Economy), ma’lumotga asoslangan iqtisodiyot (Data-driven economy), raqamli inklyuziya va tengsizlikka oid iqtisodiy bilimlar shakllantirishga katta e`tibor qaratib mavzuning naqadar dolzarb ekanligini yuzaga chiqardi. Natijada, an’anaviy sanoat modellari o‘rnini platforma asosidagi modellar egallashiga, ma’lumotlarni yangi iqtisodiy resursga aylanishiga, ish kuchi, mehnat bozori va moliyaviy xizmatlarning raqamlashtirilishiga, raqamli inklyuziya va raqamli tengsizlikning muammolarini bartaraf etishga yo’naltirilgan  yangi iqtisodiy bilimlarni lmiy jihatdan o`rganish zaruratini iqtisodchi olimlarning diqqatiga havola etdi. Eng asosiy jihati shundan iboratki yangi qarash va nazariyalarning vujudga kelishi va jamiyat hayotining turli jabhalariga tadbiq etilishi asnosida davlat boshqaruvi va xizmatlarining raqamli iqtisodiy munosabatlarga transformatsiyalanishi jadallashib, bu jarayonlarni amalga tadbiq etishda davlatni bosh islohotchi darajasiga chiqarib qo`ydi. Bunda davlat erkin bozor makonini yaratib beruvchi vazifasini bajarishi zarurligi kun tartibidagi asosiy masalaga aylandi. 
Masalan mamlakatimiz rahbari Mirziyoyev (2022) o`zining asarlarida mamlakatimizda raqamli iqtisodiyotni rivojlantirish bo‘yicha quyidagi ustuvor vazifalar mavjudligini asoslab berdi. Bu vazifalar esa quyidagilarda namoyon bo`ladi: birinchidan, investitsiyaviy va tadbirkorlik faoliyatining turli shakllarini diversifikatsiya gilish uchun kripto-aktivlar aylanmasi sohasidagi faoliyatni, jumladan, mayning, ya'ni turli kriptovalutalarda yangi birliklar va komissiya yig‘imlari formatida mukofot olish imkonini beradigan taqsimlash platformasini ta'minlash va yangi bloklar yaratish bo yicha faoliyatni samarali tashkil etish; ikkinchidan, smart-kontrakt (raqamli tranzaksiyalarni avtomatik tartibda amalga oshirish orqali huquq va majburiyatlar bajarilishini nazarda tutuvchi elektron shakldagi shartnoma), konsalting, emissiya, ayirboshlash, saqlash, taqsimlash, boshqarish, sug‘urtalash, kraudfunding, ya'ni jamoaviy moliyalashtirish; uchinchidan, “blokcheyn” texnologiyalarini joriy etish va rivojlantirish, shu asosda “blokcheyn” texnologiyalarini ishlab chiqish va ulardan foydalanish sohasida zamonaviy axborot-kommunikatsiya texnologiyalaridan foydalanish boyicha amaliy ish ko‘nikmalariga ega malakali kadrlarni tayyorlash; to`rtinchidan, kripto-aktivlar bo‘yicha faoliyat va “blokcheyn” texnologiyalari sohasida xalqaro va xorijiy tashkilotlar bilan hamkorlikni har tomonlama rivoilantirish, raqamli iqtisodiyotda loyihalarni birgalikda amalga oshirish uchun “blokcheyn” texnologiyalarini ishlab chiqish sohasida faoliyat ko‘rsatadigan yuqori malakali xorijiy mutaxassislarni jalb qilish; beshinchidan, xorijiy mamlakatlarning ilg‘or tajribasini hisobga olgan holda, “blokcheyn” texnologiyalarini joriy etish uchun zarur huquqiy bazani yaratish; oltinchidan, raqamli iqtisodiyotni yanada rivojlantirish uchun innovatsion g‘oyalar, texnologiyalar va ishlanmalarni joriy etish sohasida davlat organlari va tadbirkorlik subyektlarining yaqin hamkorligini ta'minlash (Mirziyoyev, 2022). Ko`rinib turibdiki raqamli iqtisodiyotni rivojlantirishning asosiy tendensiyalarni aniqlab olish va shu yo`nalishdagi iqtisodiy bilim va savodxonlikni ta`minlash zarurati mavzuni tadqiq etishni taqazo etadi.

Adabiyotlar tahlili. 
Jahon iqtisodiyotining raqamli transformatsiyasi globallashuvning navbatdagi bosqichi ekanli bir guruh olimlar tomonidan nazariy jihatdan isbotlandi. Raqamli iqtisodning o‘ziga xos xususiyatlari shundan iboratki, bunda avvalo sanoat ishlab chiqarishi rivojlangan mamlakatlar mavjud texnologik tartiblar doirasida iqtisodiy ekspansiya cheklovlarini engib o‘tishga qodir bo`ladilar. Buni to`g`ri anglab yetgan transmilliy kompaniyalar raqamli tengsizlikni bartaraf etish maqsadida raqamli transformatsion jarayonlarni jadallashtirishni o`z oldiga maqsad qilib qo`ydi. Ushbu kompaniyalar dunyoda raqamli infratuzilmani shakllantirish, yangi bozorlar va information makonlarni umumlashtirish doirasida juda katta sarmoya kiritish yo`lidan borib, raqamli iqtisod yo`nalishidagi ilmiy muammolarni bartaraf etishga yo`naltirilgan grandlarni e`lon qildilar. Qisqa vaqt ichida keng ilmiy jamoatchilik raqamli iqtisod va raqamli transformatsion jarayonlarning mazmun mohiyatini anglashga qaratilgan ilmiy qarashlari, nazariyalari va yangicha iqtisodiy g`oyalarini ilgari sura boshladilar. 
Raqamli iqtisod va uning o`ziga xos jihatlarini tadqiq qilishga qaratilgan ilmiy izlanishlarning statistik taqsimoti shuni ko`rsatdiki (Scopus/WoS tahlillariga ko‘ra) so`nggi 10 yillikda ilmiy maqolalarning 30-35 foizi AQSH, 20-25 foizi Xitoy, 10-12 foizi Buyuk Britaniya, 7-9 foizi Germaniya, 4-6 foizi Janubiy Korea, Kanada va Niderlandiya olimllarining hissasiga to`g`ri keladi[footnoteRef:1].  [1:  https://ncses.nsf.gov/pubs/nsb202333/publication-output-by-region-country-or-economy-and-by-scientific-field#utm_source] 

Erik Brynjolfsson (2014), Carl Benedikt Frey (2019), Mark Graham (2019), Diane Koyle (2014), Yan Xia, Huijuan Vang (2023), Nurshamimi Sabli, Nur Ismavati Jafar (2025), Voleed Al-Zoubi (2024), Shoshana Zuboff (2019) va Vili Lehdonvirta (2022) kabi dunyoning yetakchi olimlari raqamli iqtisodiyotning asosiy yo‘nalishlari hisoblangan transformatsiya, platforma iqtisodi, mehnat bozori, davlat siyosati, raqamli ma’lumotlar, global tengsizlik va iqtisodiy o‘sishning ilg`or uslublari yuzasidan qator ilmiy izlanishlarni olib bordilar. Masalan, Xitoylik olimlar Yan Xia, Gongming Lv, Huijuan Wang va Lin Dinglar (2023) o`zlarining birgalikdagi ilmiy izlanishlarida “Scopus” va “Web of Science” xalqaro ilmiy maqolalar bazasida raqamli iqtisodiyot sohasidagi ilmiy tadqiqotlarning so‘nggi 20 yillikdagi rivojlanish bosqichlari va tendensiyalarini bibliometrik tahlil usulida tahlil qilib, raqamli iqtisodiy izlanishlar rivojini tarixiy jihatdan to`rt bosqichga bo`ladi. 
Birinchi bosqich “Inkubatsiya bosqichi” deb nomlanib, 2000-2009-yillarni o`z ichiga oladi va bunda ilmiy izlanishlar raqamli iqtisodiyot yangi tushuncha sifatida shakllanishi, internet va axborot-kommunikatsiya texnologiyalarining (AKT) iqtisodiyotga ta’siriga masalalariga diqqatini qaratadi. Bu davr internet tarmog`ining kengayishi va raqamli texnologiyalarning taraqqiy etishidagi yangi bosqich sodir bo`lib, iqtisodchi olimlarning e`tibori bu jarayonlarda iqtisod sohasida sodir bo`ladigan o`zgarishlarning mohiyati anglashga qaratildi. 
Ikkinchi “O‘sish bosqichi” 2010-2015-yillarni o`z ichiga olib, bu davrda olib borilgan ilmiy izlanishlarning o`ziga xosligi shundan iboratki, bunda olimlar izlanishlarning asosiy yo`nalishi sifatida raqamli texnologiyalar hayotning ko‘plab sohalariga kirib kelishi jarayonini, shuningdek, davlat siyosati va biznes muhitida raqamlashtirish dinamikasining yoritilishi tanladilar. Chunki, bu davrda ko`plab mamlakatlarda elektron hukumat shakllantirish va uni amalaiyotga tadboq etishga qaratilgan tadbirlar amalaga oshirildi.
Uchinchi bosqich 2016-2020-yillarda davom etgan “Diversifikatsiya bosqichi” bo`lib, bunda raqamli iqtisodning turli sohalar bilan chuqur integratsiyalashuvi dinamikasi, sun’iy intellekt (AI) taraqqiyoti, blokcheyn va Big Data kabi texnologik tizimlar (platformalar) yoki paradigmalar taraqqiyoti bilan bog`liq muammolar ilmiy izlanishlarning asosiy yo`nalishiga aylandi. Bir vaqtning o`zida jahinda juda katta ma`lumotlat bazalari, tizimlari, platformalari va dasturlari yaratildi.
To`rtinchi “Portlash bosqichi”da olimlar raqamli iqtisodiyotni faqat texnologik jihatdan emas, balkim ijtimoiy, siyosiy va ekologik jihatdan ham tadqiq qilishga kirishdilar. Bu davrda olimlar asosan raqamli transformatsiya siyosatini tushuntirish bilan bir qatorda, Metaverse va Web 3.0[footnoteRef:2], raqamli tengsizlik va axborot etikasi, sun’iy intellektning tartibga solinishi bilan bog`liq muammolarni hamda barqaror raqamli iqtisodiyotni ta`minlashning asosiy yo`nalishlarini tadqiq qilishga kirishdilar. 2020-yildan raqamli iqtisod sohasidagi tadqiqotlar o`sib bordi va ko`plab iqtisodchi olimlarning diqqat markazida ikki yo`nalishdagi mavzular tadqiqot doirasiga olindi (1-jadvalga qarang).											 [2:  Metaverse - bu virtual va kengaytirilgan reallik (VR/AR) asosida yaratilgan interaktiv raqamli dunyo, unda odamlar avatarlari orqali ishlash, o‘qish, o‘yin o‘ynash, xarid qilish va muloqot qilish imkoniyatiga ega bo`ladilar.
Web 3.0 - bu markazlashmagan, foydalanuvchi boshqaruvidagi internet. Unda ma’lumotlar blokcheynda saqlanadi, va foydalanuvchilar o‘z raqamli aktivlariga ega bo‘ladi.] 

1-jadval (Yan Xia & other, 2023)
	Yil
	Scopus: 
Raqamli iqtisodiyot
	WoS:
Raqamli iqtisodiyot
	Scopus:
Raqamli transformatsiya
	WoS:
Raqamli transformatsiya

	2020
	979
	2 096
	1 434
	3 013

	2021
	1 434
	2 354
	1 921
	4 026

	2022
	1 921
	3 012
	2 659
	4 943

	2023
	2 659
	3 278
	2 131
	5 414

	2024* (8 oy)
	2 131
	2 428
	—
	4 155



Rossiya va MDH davlatlaridagi ilmiy tadqiqotlar, maqolalar va dissertatsiyalarning ochiq platformasi hisoblangan CyberLeninka electron kutubxonasida raqamli iqtisodiyotning tendensiyalari mavzusiga oid maqolalar tahlili shuni ko`rsatib berdiki, ushbu mavzuga aloqador iqtisodiyot va biznes yo`nalishida 34118 ta, ilm-fan yo`nalishida 9406 ta, huquqshunoslik yo`nalishida 6911, ommaviy axborot vositalari yo`nalishida 4711 ta, sotsiologik fanlar yo`nalishida 3085 ta, siyosiy fanlar yo`nalishida 2419, kompyuter va axborot texnologiyalari fani yo`nalishida 2213 ta, falsafa, etika, dinshunoslik yo`nalishida 1179 ta, tilshunoslik va adabiyotshunoslik yo`nalishida 1100 ta, ijtimoiy-iqtisodiy geografiya yo`nalishida 1075 ta ilmiy tadqiqot natijalari e`lon qilingan. Qiziqarlisi, maqolalarning OAK (ВАК) ro`yxatida 50023 tasi, 3562 tasi RSCI, 3509 tasi Scopus, 2548 tasi ESCI va 1506 tasi AGRIS ilmiy ma`lumotlar bazasida indeksatsiya bo`lgan[footnoteRef:3]. Demak, ushbu yo`nalishda olib borilayotgan tadqiqotlar har bir davlat iqtisodchi olimlarining asosiy yo`nalishi sanaladi va zamonaviy ilmiy muhitning yangi makoni bo`lib xizmat qiladi. [3:  https://cyberleninka.ru/search?q=тенденции%20цифровой%20экономики&page=1 ] 


Tadqiqot metodologiyasi. 
Axborot jamiyati, texnologik determinizm nazariyasi, raqamli kapitalizm va innovatsion rivojlanish nazariyalari mavzuning nazariy asosini tashkil etib, “Axborot davri” trilogiyasida global tarmoqlar, raqamli axborot oqimi va iqtisodiy o‘zgarishlar bog‘liqligini tahlil qiladi va raqamli texnologiyalar iqtisodiyotning har bir bo‘g‘iniga chuqur ta’sir ko‘rsatishini ilmiy jihatdan yoritadi. Qolaversa, ushbu nazariyalarda  texnologik rivojlanish jamiyatdagi iqtisodiy va ijtimoiy tuzilmalarning asosiy harakatlantiruvchi kuchi ekanligi, raqamli tizimlar inson xatti-harakatlari haqida ma’lumot yig‘ib, ularni tijoratga aylantirayotgani, innovatsiyalar eski iqtisodiy tuzilmalarni yo‘q qilinib, yangi tizimlarga yo‘l ochishi va raqamli iqtisodiyotning dinamik rivojlanishini ilmiy asoslanadi. Tadqiqotning predmeti sifatida raqamli iqtisodiyotning rivojlanishiga ta’sir qiluvchi omillar, texnologiyalar, jarayonlar va asosiy tendensiyalarni tadqiq qilish belgilangan bo`lsa, obyekti sifatida esa raqamli iqtisodiyot tizimi, uning global va milliy miqyosdagi rivojlanish jarayonlarini o`rganish etib belgilangan. Tadqiqotning maqsadi esa raqamli iqtisodiyotning zamonaviy rivojlanish yo‘nalishlarini aniqlash, ularning iqtisodiy tizimga ta’sirini baholash va asosiy tendensiyalarni tahlil qilishga yo`naltirilgan. Tadqiqotning vazifalariga raqamli iqtisodiyot tushunchasini ilmiy jihatdan izohlash, raqamli texnologiyalarning iqtisodiyotdagi rolini aniqlash, global va milliy miqyosda rivojlanish tendensiyalarini o‘rganish va raqamli iqtisodiyotga oid mavjud muammolar va istiqbollarni ko‘rsatish kabi jihatlar kiritilgan. Mavzuning mohiyatini to`liq yoritish va ilmiyligini oshirish maqsadida iqtisodiy bilimlarni tadqiq qilishning analiz va sintez, emperik, statistik, induksiya va deduksiya metodlaridan keng foydalanilgan. Maqolaning amaliy asosini OECD, Jahon banki, UNCTAD, GSMA kabi xalqaro tashkilotlarning hisobotlari va tahlillari, shuningdek, O‘zbekiston Respublikasining “Raqamli O‘zbekiston – 2030” strategiyasi, Davlat statistika qo‘mitasi, Raqamli texnologiyalar vazirligi, IT Park, Elektron hukumat markazi kabi tashkilotlarning so`nggi yillardagi ma’lumotlari tashkil etadi. 

Tahlil va natijalar muhokamasi. 
Adabiyotlar tahlili va manbalarda qayd etilgan ma`lumotlardan olingan xulosalarga tayangan holda shuni aniq aytish mumkinki “Raqamli iqtisodiyot”ni paydo bo‘lishiga sabab aynan kapitalistik munosababotlar sababchi bo`lgan. Tobora mukammallashib borayotgan raqobatli bozor talablariga mos va xos mahsulot ishlab chiqarish, xizmat yaratish bugungi kun tadbirkori uchun muvofaqiyat kaliti ekanligini hammaga ma’lum. Shunday ekan tadbirkorlikning har qanday bosqichini samaradorligi natijasini belgilovchi eng muhim vazifa tez o‘zgaruvchan bozorni o‘rganish hamda tahlil qilish ekanligi ta`kidlash joiz. Ko`plab iqtisodchi olimlarning xulosalariga ko`ra bozorni (talab va taklif) o`rganishda  katta hajmli axborotlarni yigish, qayta ishlash va tahlil qilish muhim jarayon bo`lib, bozor munosabatlari ishtirokchilarining taqdiriga daxldordir. 1929, 1973, 1997, 2000, 2008-yillarda sodir bo`lgan AQSH va Janibiy-Sharqiy Osiyo davlatlarida sodir bo`lgan iqtisodiy inqiroz bozorning eng oliy tamoili talabni o`rganmasdan, ko`r-ko`rona tovarlar va xizmatlar ishlab chiqarish oqibatida sodir bo`ldi desak xató bo`lmaydi. G`arblik olimlar inqiroz sabablarini ochiqlar ekan, uning bosh omili bozorni tadqiq qilmasdan va o`rganmasdan tovar va xizmatlarning ishlab chiqilishi ekanligini o`z qarashlarida asoslab berdilar (1-rasmga qarang).

Pol Krugman
Milton Fridman
Jozef Shumpeter
Jon Meynard Keyns

1-rasm (Keyns, 1936; Shumpeter, 1942; Fridman, 1963; Krugman, 1999)
Dunyo iqtisodiy taraqqiyoti tarixiga nazar soladigan bo‘lsak Ikkinchi jahon urushida  AQSH o‘zini urushda g‘alaba qozonganlar pozisiyasida ekanligini ko‘rsatdi. Urush dunyo sanoatiga uzoq yillar davomida tiklay olmaydigan darajada talofat yetkazdi. Davlatlar iqtisodiyotini qayta tiklash, kommunizmdan himoya qilish maqsadida AQSH tomonidan urushdan talofat ko‘rgan davlatlar uchun  1947 yilda  davlat kotibi Jorj Marshal g‘oyasi asosida “Marshal Rejasi” dasturi ishlab chiqildi. Sobiq ittifoq va kommunistik davlatlardan tashqari deyarli barcha davlatlarga ushbu dastur asosida iqtisodiy yordam ko‘rsatildi. Urushdan keyingi davrda dunyo bozorini asosan AQSH, Germaniya, Yaponiya kompaniyalari o‘zaro raqobatlashib yuqori ulushga egalik qilishga erishdi. Amerika kompaniyalari sanoatni “Fordizm”[footnoteRef:4] metodi asosida ish yuritish ma’qul ko‘rishgan bo`lsa, Yaponiya kompaniyalari tadbirkorlikni barcha bosqichlarida “Toyotizm”[footnoteRef:5] metodi asosida sanoatni rivojlantirish yo`lini tanladi.  [4:  Fordizm – bu ishlab chiqarish jarayonlarini standartlashtirish, turlariga ajratish xamda konveyr asosida bozorga tayyor mahsulot chiqarish orqali ishsizlikni oldini olish va mehnat unumdorlini oshirish metodi sifatida qaralgan.]  [5:  Toyotizm – bu ishlab chikarishda samaradorlikni oshirish, isrofni kamaytirish va sifatni doimiy yaxshilash prinsiplari orqali korxona menejmenti metodi hisoblanadi. Ushbu metodning Fordizm metodidan asosiy farqi Toyotizm metodida bozor talabi doirasida mahsulot ishlab chikarish prinsipiga ka’tiy amal kilingan.] 

Bu yirik raqobatchilar o‘rtasida dunyo bozorini egallash borasidagi poyga shu darajada yetib borganki hatto keragidan ortiqcha mahsulotlar ishlab chiqarilib jahon sanoati to`yinish nuqtasiga yetib borganini xam payqamay qolishgan. Natijada tovar narxi raqobat taqdirini belgilovchi kuchga aylangan. Dunyo bozoridagi iqtisodiy vaziyat shu darajaga yetib boradiki mahsulot narxi va ishlab chiqarish  xarajatlari orasidagi farqning juda qisqarib ba’zi hollarda tenglashuvi 1970 yildagi dunyo iqtisodiy iqiroziga sabab bo`ladi.
Ushbu iqtisodiy tanglik Yaponiya kompananiyalari tanlagan metod samarali ekanligi yaqqol ko‘rsatib berdi. Yapon tajribasini o‘rganish va joriy qilish  hamda iqtisodiy inqiroz oqibatlarini maksimal darajada yumshatish AQSH kompaniyalaring oldida turgan asosiy vazifaga aylandi. Kompaniyalar ish haqi xarajatlarini kamaytirish maqsadida Autsorsing xizmatidan keng doirada foydalanishga o`tadilar. Natijada birgina American Automatic Data Processing (ADP) korxonasi butun dunyo buylab 600 000 dan ortiq kompaniyaga ish haqi hisoblah yo’nalishida autsorsing xizmatini ko‘rsatadi. Dunyoga mashhur “Nike” kompaniyasi ham e’tiborini umumiy boshqaruv hamda dizaynerlik funksiyalarini bosh ofislarida saqlagan holda ishlab chiqarish bosqichlarini ish kuchi arzon xududlarga autsorsing xizmati orqali boshqarish metodini rivojlanririshga qartdi. 
Bundan tashqari kompaniyalar tomonidan ish haqi xarajatlarini kamaytirishga bo`lgan harakatlar ishsizlik darajasiga salbiy ta’sir ko‘rsatib mehnat bozorida doimiy ish joyini yo‘qotgan  qatlam soni ortib boradi. Natijada ishsiz qolgan ishchilar doimiy bo`lmagan, vaqtinchalik, bir martalik ish turlariga bilan shug‘ullanish orqali daromad topishishga majbur bo‘lgan. Iqtisodiy inqirozning ushbu oqibatlari bozor munosabatlariga “Gig iqtisodiyot”[footnoteRef:6] (Gig economy) tushunchasini kirib kelishiga sabab bo‘lgan. [6:  Gig economy- bu vaqtincha, qisqa muddatli, rasmiy mehnat shartnomasi tuzmagan holda ishlarni bajarish orqali daromad olishga asoslangan yangi iqtisodiy model bo‘lib, mehnat bozorida ishsizlar sonining oshib borishi gig iqtisodiyotining    rivojlanishiga turtki bo‘lgan. Mazkur ikki turdagi yangicha iqtisodiy modellar raqamli iqtisodiyotga asos solinishiga yetarlicha sabab bo‘lgan.] 

Butun dunyo axborot tizimlarini yagona tarmoqqa birlashtirish axborot bazasini yaratish, axborotlarni raqamlashtirish imkoniyatini yaratib berdi. Dunyoning yetakchi olimlari tomonidan yirik hajmdagi axborotlarni yig`ish, qayta ishlash, tahlil qilish orqali iqtisodiy jarayonlarni boshqarish tarixda ro`y bergan iqtisodiy inqirozlarga asosiy sabab bo‘lgan  bozor haqidagi ma’lumotlarning yetishmasligi  muammosiga real yechim sifatida ko`rilgan.
Iqtisodiyotning barqaror ishlashi bozorni to`g`ri anglash orqali amalga oshadi. Bozor tarozisining pallalari hisoblangan talab va taklif teng me`yorga kelmas ekan bu munosabatlarda erkinlik ham, adolat ham, inson manfaatlari ham poymol bo`ladi. Bozor qulaydi, inqiroz va depressiyalar dunyo aholisining muammosiga aylanadi. Aynan shu sababli rivojlangan mamlakatlardagi yirik korxona va tashkilotlar bozorni tadqiq qilish imkonini beradigan tizim yaratish ustida bosh qotirib, ushbu sohadagi muammoni bartaraf etish imkonini bera oladigan tizim yaratish uchun sarmoya kiritishga katta urg`u berdilar. Ayniqsa bu jarayonlar o`tgan asrning 70-yillaridan boshlanib, 90-yillariga kelganda ulkan axborot yig`ish imkonini beradigan yagona tizim “internet” ekanligi va uni amaliyotga tadbiq etish zarurligi olimlar tomonidan nazariy jihatdan asoslandi. 
Katta hajmdagi axborotlarni raqamlashtirish, qayta ishlash, tahlil qilish va undan foydalanish imkonini beradigan texnologiyalarni yaratish borasida katta ilmiy izlanishlar va amaliy harakatlar olib borildi. Shulardan biri, butun dunyo aholisini yagona tarmoqqa ulash va birlashtirish jarayoni edi. 1988-yilda AQSH, Buyuk Britaniya va Fransiyani bog`lab turadigan Birinchi transatlantik optic tolali aloqa liniyasi – TAT-8 ishga tushirildi. 1991-yilga kelganda yirik iqtisodiy kompaniyalar va sarmoyadorlarning bosimi ostida AQSh hukumati ushbu optic tolali aloqa tarmoqlaridan tijoriy maqsadlarda foydalanishga ruxsat berdi va yangi global internet tarmog`ining rivojlanishi uchun katta zamin yaratdi (Nick Srnicek, 2016). 
1991 yilda Internetdan tijorat maqsadida foydalanishga ruxsat berilgandan so‘ng AQSH ning taxminan 50 000 ta kompaniyalari tomonidan ushbu yo‘nalishdagi startap loyihalariga  256 mlrd dollar miqdorda investisiya kiritgan. Ushbu investisiya mablag‘lari axborot texnologiyalari sohasini shiddat bilan rivojlanishiga olib kelib, barcha IT sohasi investorlari “birinchi o‘sish-keyin foyda” modeli asosida ish yuritib axborot bozorni egallash uchun poygaga kirishishgan. Ko‘plab kompaniyalar aksiya narxlari 300 % gacha o‘sishi  ketidan Venchur fondlari oldidagi qarzlarini qaytarishga hamda yuqori korporativ foyda olishga erishganlar. AQSH va dunyoning yetakchi kompaniyalari tomonidan mamlakatlarning telekommunikatsiya sohalariga to‘g‘ridan-to‘g‘ri 331 milliyard dollardan ortiq miqdordagi investisiyalar  yo‘naltirilganligi manbalarda qayd etilgan (Nick Srnicek, 2016).
1990-2002-yillar oralig`ida dengiz orqali butun dunyoda keng qamrovli optik tolali kabellarni yotqizish va xalqaro internet tarmog`ini ishga tushirish bo`yicha ulkan ishlar amalga oshirildi. Ushbu soha taraqqiyoti uchun sarflangan investetsiyalar 1990–2002 yillarda “dot-com” bo‘ronini keltirib chiqarsada yillik umumiy xarajatlar 28 milliard AQSH dollarini tashkil etgan, 1990–2014 oraliqda faqatgina dengiz osti kabellariga jami 57,2 milliard dollar sarmoya kiritilgan, bu 1,275 million km kabellar yotqizishga tengdir. Iqtisodiy tahlilarga tayangan holda shuni aytish mumkinki 25 yillik davr oralig`ida soha o‘zining ko‘tarilish va pasayishlarini boshdan kechirdi, ammo daromadli bo‘lib qolaverdi va yiliga o‘rtacha 2,2 milliard dollarlik 50 000 kilometr optik tolani o‘tkazishga sarmoya kiritildi[footnoteRef:7].  2-rasmda qarang. [7:  https://www.rcrwireless.com/20160114/featured/subsea-fiber-optic-networks-past-present-and-future-tag20] 

Xalqaro miqyosdagi internet trafigining 95 foizi uzatiladigan suv osti optik tolali kabellar xaritasi



Tadqiqot mavzusining mazmun mohiyatini to`g`ri anglashda elektron hisoblash mashinalarining tarixiy taraqqiyotini o`rganish muhim hisoblanib, ko`plab iqtisodchi olimlarning fikriga ko`ra raqamli iqtisodiyotning shakllanishi va rivojlanishida hisoblash texnikalarining takomillashuvining o‘rni markaziy va hal qiluvchi ahamiyat kasb etadi. Uning rivojlanishi bilan raqamli iqtisod ham ravnaq topgan. Hisoblash texnologiyalari - raqamli iqtisodiyot uchun asosiy infratuzilma vazifasini o`tadi. Zero, har qanday raqamli iqtisodiy jarayonlar ya`ni, bozorga oid ma’lumotlarni to`plash, saqlash, qayta ishlash va uzatish hisoblash texnikalari ishtirokisiz amalga oshirib bo`lmaydi. Chunki, kompyuterlar raqamli iqtisodiy jarayonlar uchun muhim sanalgan katta hajmdagi ma’lumotlarni tez va samarali tahlil qilib, iqtisodiy munosabatlar subyeklarining faoliyatini avtomatlashtirish imkonini beradi. Qolaversa, elektron tijorat va onlayn xizmatlar ko`rsatishda, ishlab chiqarish va xizmatlar yaratishni avtomatlashtirishda, dasturiy ta’minot tizimlarini ishlab chiqarishda ushbu vositaning ahamiyati juda muhimdir. 
Hisoblash mashinalarining turlari:
1. Superkompyuterlar – ilmiy hisob-kitoblar uchun ishlatiladigan texnik vosita bo`lib, sekundiga trillionlab amallarni bajarish, parallel hisoblash asosida ishlash va odatdagi kompyuterlardan minglab baravar qudratga ega hisoblash mashinasidir. Raqamli iqtisodiyotning ilg‘or, yuqori darajadagi tahlil va modellashtirish ehtiyojlarini qondiruvchi markaziy vositadir. 
2. Mainframe (markaziy kompyuterlar) – bu yuqori ishonchlilikka ega, kuchli va katta hajmdagi ma’lumotlar bilan ishlovchi kompyuterlar bo‘lib, ular korporatsiyalar, hukumat tashkilotlari va moliya institutlari kabi yirik subyektlar tomonidan ishlatiladi. Ular raqamli iqtisodiyotning markaziy ustunlaridan biri hisoblanadi. 
3.  Minikompyuterlar (midrange computers) – bir nechta foydalanuvchiga xizmat ko‘rsatadi, superkompyuter va shaxsiy kompyuter oralig‘idagi qurilma bo`lib, ular o‘z vaqtida bir nechta foydalanuvchiga xizmat ko‘rsatish uchun yaratilgan. O`z davrida ushbu hisoblash texnikalari asosan kichik va o‘rta korxonalar (SME) hamda ilmiy-tadqiqot muassasalarda ishlatilgan. Bugungi kunda ularning o‘rnini ko‘pincha serverlar va bulutli texnologiyalar egallagan bo‘lsada, ular raqamli iqtisodiyot rivojida tarixiy va texnologik poydevor sifatida muhim rol o‘ynagan. 
4. Shaxsiy kompyuterlar (PC) - stol kompyuterilari raqamli iqtisodiyotning eng ommaviy va fundamental vositasi hisoblanadi. 1990-2010-yillardagi eng muhim hisoblash texnikasi bo`lib, keng tarqalganligi, arzonligi, soddaligi va ko‘p funksiyaliligi bilan iqtisodiy afzallik bergan. Shaxsiy kompyuterlar orqali insonlar, korxonalar va davlat tashkilotlari raqamli texnologiyalar bilan faol muloqot qilib, foydalanuvchining raqamli iqtisodga kirib borishi aynan iqtisodiy muloqotlar jarayonida sodir bo`ldi. 
5. Mobil kompyuterlar - kompyuter xususiyatlariga ega smartfonlar, ya`ni protsessor, operatsion tizim (Android, iOS), xotira, internetga ulanish imkoniyatiga ega bo`lgan noutbuk, netbuk, planshet, smartfon va ultrabuk kabi boshqa mobil qurilmalar kiradi. Ahamiyatlisi bu qurilmalar istalgan joyda foydalanish imkonini beradigan, portativ, qulay va ko‘chma hisoblash qurilmalari bo‘lib, ular bugungi raqamli iqtisodiyotning harakatlanuvchi va eng faol vositalaridan biri hisoblanadi. Ushbu qurilmalar ko‘chma va doimiy ulanish imkoniga egaligi, arzon va ommaviyligi tufayli shaxsiy kompyuterlarga qaraganda kengroq tarqalgan hamda ustun mavqega ega.  
Raqamli iqtisodiyotga hisoblash texnikalarning ta`siri masalalari qisman 2-jadvalda tushuntirib berilgan.  

Hisoblash mashinalarining faoliyati dasturlarga bog`liq bo`lib, bu kompyuterga ma’lum bir vazifani bajarish uchun yozilgan buyruqlar va ko‘rsatmalarni o`z ichiga oladi. Ammo kompyuterlar yagona dastur asosida emas balkim, dasturiy ta`minot asosida samarali faoliyat olib boradi. Dasturiy ta`minot esa kompyuterning texnik (apparat) vositalari bilan bevosita ishlashga imkon beradigan, foydalanuvchi topshiriqlarini bajarishga xizmat qiladigan dasturlar majmuasi bo`lib, kompyuterning foydali ishlashini, vazifa bajarishini, tarmoqqa ulanishi va fayllarni boshqarishini dasturiy ta’minot ta`minlab beradi. Dasturlar dasturlash tillari asosida yaratiladi va bu kompyuterga ma’lum bir vazifani qanday bajarishni ko‘rsatib beruvchi buyruqlardan iborat bo`ladi. Quyida dasturlash tillarining paydo bo‘lishi, rivojlanish bosqichlari, mashhur tillar va ularning raqamli iqtisodga ta`siri masalalari jadval ko`rinishiga keltirilgan. 3-jadvalga qarang.

Yuqorida izohlari va raqamli iqtisodiyotga ta`siri atroflicha tadqiq etilgan Internet, kompyuterlar va dasturlar raqamli iqtisodiyotning shakllanishi, faoliyat yuritishi hamda taraqqiyotini belgilab beradigan asosiy omillar bo‘lib, ular orqali ma’lumotlar almashinuvi tezlashadi, xizmatlar avtomatlashtiriladi, global bozorlarga chiqish imkoniyati kengayadi va iqtisodiy samaradorlik sezilarli darajada oshadi. Ammo raqamli itqtisodni harakatga keltiruvchi yana bir muhim kuch mavjudki, biz uni raqamli bozor munosabatlari ishtirokchilarining axborot kompitentligi deb nomlashni joiz topdik. Axborot kompitentligi pedagogika sohasida ko`p qo`llanilgan bo`lsada, iqtisodiy termin sifatida ilk marotaba ushbu maqolada so`z boradi. UNESCO va OECDning hisobotlarida “digital skills” va “ICT competence” tushunchalari qo`llanilib, ular raqamli iqtisodning rivojlanishini ta`minlab beruvchi asosiy omil sifatida ko‘rsatilgan. Amerikalik olim Paul Gilster “Axborot savodxonligi” atamasining ilk g‘oyaviy asosichisi hisoblanadi. U raqamli texnologiyalar orqali axborotni izlash, tahlil qilish va undan foydalana olish qobiliyatiga “axborot savodxonligi” sifatida ta`rif bergan. Ammo, Gilster atamani raqamli iqtisod kontekstida tadqiq qilmagan bo`lib, balkim raqamli tafakkur va savodxonlikni iqtisodiy faoliyat uchun zaruriy vosita sifatida qaragan. 
Internet, elektron hisoblash texnikalari, dasturlar va axborot kompetentligi raqamli iqtisodning infratuzilmasini shakllantiruvchi asosiy omillar bo‘lib, ular zamonaviy iqtisodiy faoliyatning raqamlashtirilishiga, ma’lumotlarga asoslangan qarorlar qabul qilishga hamda samarali raqamli xizmatlar va platformalar yaratilishiga zamin yaratadi. Mazkur omillar o‘zaro integratsiyalashgan holda quyidagi tendensiyalarni yuzaga keltirmoqda:
1. Axborotga asoslangan iqtisodiy modelga o‘tish. Bunda zarur iqtisodiy qarorlar statistik ma’lumotlar va tahlillarga asoslangan holda qabul qilinadi.
2. Raqamli savodxonlik va kompetensiyalarga bo‘lgan talabning oshishi. Raqamli iqtisodni harakatga keltiruvchi asosiy ishchi kuchidan axborot va raqamli texnologiyalar bilan ishlashni talab qiluvchi yuqori darajadagi ko‘nikmalar kutilyapti.
3. Innovatsion texnologiyalarning tezkor integratsiyasi. Sun’iy intellekt, IoT, Big Data va blokcheyn texnologiyalari real iqtisodiy jarayonlarga singib borib, barqaror iqtisodiy munosabatlar ta`minlashga xizmat qilib bormoqda.
4. Elektron savdo va platforma iqtisodiyotining kengayishi natijasida global aloqa tarmog`i hisoblangan internet asosida ishlovchi biznes modellar asosiy iqtisodiy kuchga aylanmoqda.
5. Raqamli tengsizlik (digital divide) muammosining chuqurlashuvi jarayoni natijasida  axborot kompetentligiga ega bo‘lmagan qatlamlar raqamli iqtisoddan chetda qolish xavfini boshdan kechirmoqda.

XULOSA.
Raqamli texnologiyalar taraqqiyoti dunyo iqtisodiy manzarasini tubdan o‘zgartishga muvaffaq bo`ldi. Ma`lumotlarning butun bir tizimi zamonaviy kapitalning yadrosiga aylanib, boylik va qiymat ma`lumot sohiblarining qo`lida jamladi. Raqamli iqtisodiyot faqat texnik vositalar asosida olib boriladigan munosabatlar tizimi emas, balkim axborotga asoslangan, tezkor, innovatsion va tahlilga tayangan zamonaviy iqtisodiy model ekanligini namoyon etdi. Hozirgi tarixiy bosqich va iqtisodiy sharoitlarda uni shakllantirish va rivojlantirishning asosiy tendensiyalari quyidagi asoslarga tayanmoqda. Birinchidan, kompyuter texnologiyalari va ularning evolyutsiyasi raqamli iqtisodiyotning qiyofasiga ta`sir etib boradi. Superkompyuterlar, mainframe, minikompyuterlar va shaxsiy kompyuterlar raqamli iqtisodga xizmat qilib, turli darajadagi hisoblash, boshqaruv va tahlil imkoniyatlarini taqdim etadi. Mobil qurilmalar iqtisodiy faoliyatning harakatchanligini belgilab berib, raqamli iqtisodiy munosabatlarning ishtirokchilari uchun qulay va tezkor vosita vazifasini bajaradi.
Ikkinchidan, raqamli iqtisodiyot rivojlanishida kompyuter va mobil qurilmalari dasturlarining ahamiyati ortib, har bir raqamli xizmat – moliya, savdo, ta’lim, tibbiyot va davlat boshqaruvi dasturiy ta'minot takomili sharoitida o`zgarib yangi qiyofa hosil etib boradi. Dasturiy ta`minotlar raqamli bozor maydonlarining kengayishida, Tovar va xizmat turlarining kengayishida, yangi mehnat turlarining kengayishida, raqamli dunyoda inson kapitali va axborot kompitensiyasining o`sishida markaziy ahamiyat kasb etib boradi.vMoliyaviy texnologiyalar, CRM va ERP tizimlari, masofaviy ta’lim platformalari, sun’iy intellekt dasturlari iqtisodiy samaradorlikni belgilab beruvchi muhim omilga aylanadi.
Uchinchidan, mobil qurilmalar va bulutli texnologiyalarning ommalashuvi natijasida internet va bulutli xizmatlar yordamida iqtisodiy jarayonlarga masofadan turib kirish imkoniyati kengayib boradi. Smartfon ilovalari orqali to‘lov, savdo, murojaat, bank operatsiyalari va ta’lim ishlari takomillashib, o`z taraqqiyotining yangi bosqichiga chiqadi, ma`lumotlarning ochiqlanishi, ilmiy manbalarning tarqalishi va yangi axborot makoning shakllanishi jadallashadi.
To`rtinchidan, elektron hukumat va raqamli xizmatlar tarmog‘I kengayib, hukumatning fuqarolar bilan olb boradigan munosabatlarida byurokratik to`siqlar yo`qolib boradi va hukumat faoliyatining shaffoflashuvi kuzatiladi. Davlat xizmatlarining raqamlashtirilishi natijasida aholining hayotini yengillashib, davlat byudjetining ochiqligi va nazorati soddalashib boradi. Ko`plab platformalar yaratilib davlatning o`z fuqarolari va tadbirkorlik subyektlari uchun real raqamli xizmatlari turlari kengayib boradi.
Beshinchidan, raqamli iqtisodiy munosabatlarda sun’iy intellekt, Big Data va kiberxavfsizlikning ahmaiyati ortib borib, keng ma’lumotlar tahlili iqtisodiy prognozlash va tez qaror qabul qilish imkonini oshirib boradi. Raqamlashtirish sharoitlarida sun’iy intellekt orqali avtomatlashtirish, tahlil qilishg va raqamli xizmat sifati oshirish imkoni yuzaga keladi. Raqamli xavfsizlik texnologiyalari esa ishonchli iqtisodiy tizimlarni himoya qilish uchun muhim tayanchga aylanadi.
Xullas, zamonaviy iqtisodiy rivojlanishning asosiy yo‘nalishi sifatida namoyon bo`lib turgan raqamli iqtisod markazida kompyuterlar, dasturlar, raqamli platformalar va ularni qo‘llay oladigan inson kapitali turadi. Raqamlashtirish, integratsiya, avtomatlashtirish va mobilizatsiyalash raqamli iqtisodning asosiy tendensiyalariga yo’l ochadi hamda global raqobatbardoshligini belgilovchi asosiy omilga aylanadi. Zamonaviy iqtisodiy model va yondashuvlar asosida: ishlab chiqaruvchidan ko‘ra platforma egasi kuchliroq iqtisodiy ahamiyatga ega bo‘ladi, ma’lumot - kapitalga aylanadi, mehnat bozori raqamlashtiriladi, moliyaviy xizmatlar esa qulaylashadi, raqamli tengsizlik yangi ijtimoiy-iqtisodiy muammoga aylanadi va davlatlar raqamli inklyuziya hamda raqamli transformatsiya siyosatini yo‘lga qo‘yishga majbur bo`ladi.

Inqiroz sababi – talab yetishmovchiligi, bozor ehtiyojlarini o‘rganmaslik.



Innovatsiya va ishlab chiqarish bozor talabini o‘rganmasdan amalga oshirilsa, inqiroz muqarrar.


Inqirozlar ko‘pincha noto‘g‘ri pul-kredit siyosati va ishlab chiqarishni pul massasiga moslashtirmaslik natijasidir.


Inqiroz sabablari bozor mexanizmlarining noto‘g‘ri ishlashi va moliyaviy sektorda haddan tashqari ishonchsizlik sabablidir.

